
Земјоделскиот факултет при Универзитетот „Гоце Делчев“ – Штип во 
изминативе години активно работеше и ќе продолжи да работи во интерес на 
студентите, за нивно усовршување и афирмирање на пазарот на трудот преку 
практични искуства, лабораториски анализи и презентирање на своите 
истражувања.  

На V Студентска конференција „Критични прашања во земјоделството и 
животната средина“ главниот збор го имате вие, студентите, како место и можност 
за презентација на вашите студентски истражувања, вашите успешни студентски 
приказни и доживувања на инспиративни моменти со цел да се родат нови идеи за 
испишување на идни успешни приказни.  

Оваа година, по повод Светскиот ден на науката, во рамките на Деновите на 
млади истражувачи имаме интересни теми и дебати на кои нашите студенти ќе 
бидат во фокусот на вниманието. Уште еднаш како факултет го потенцираме 
значењето на академското образование, со кое нашите студенти покрај тоа што 
добиваат теоретско, практично и лабораториско знаење, под менторство на 
професорите работат на реални проблеми со кои се соочува земјоделскиот сектор.  
На овој начин покрај формалното образование, се стекнуваат со вештини и 
компетенции за јавно говорење, а со тоа ја ослободуваат својата мисла за да може 
полесно да комуницираат.  

Имајќи предвид дека најголем дел од настаните ги организираме за нашите 
студенти каде често имаме присутни претставници од агробизнис секторот, уште 
во текот на студирањето ја правиме конекцијата факултет-студент-компанија 
за да може секој да ја оствари својата замислена желба и сон.  

Светот нема да продолжи да ја жнее својата жетва без верен управител. Не 
можеме да кажеме дека ја сакаме земјата, а потоа да преземеме чекори да ја 
уништиме за идните генерации да не можат да ја користат. Во таа насока, една 
порака кон сите вас драги наши млади истражувачи: „Посејте го семето на 
среќата, надежта, успехот и љубовта; сето тоа ќе ви се врати во 
изобилство. Тоа е законот на природата“ – Стив Мараболи.  

Пораката што сакаме да ја испратиме со оваа конференција е дека значењето 
на земјоделското производство е огромно, производството и потребата од храна 
секој ден се зголемува, а со тоа и потребата од идни инженери агрономи ќе биде 
повеќе од потребна на пазарот на трудот.  

Со задоволство ви посакуваме топло добредојде на Земјоделскиот факултет 
и активно учество на Конференцијата. 

Претседател на Организациски одбор,  

    проф. д-р Емилија Арсов 

ЗНАЧЕЊЕТО НА ПЧЕЛИТЕ ВО ОПРАШУВАЊЕ НА РАСТЕНИЈАТА  

Сандра Ѓоргиева1*, Билјана Атанасова1, Душан Спасов1, Драгица Спасова1, Мите 

Илиевски1 

 

1Земјоделски факултет, Универзитет „Гоце Делчев“, ул. „Крсте Мисирков“ 10-А, 
2000 Штип, Република Северна Македонија 

*Контакт автор: sandra.092719@student.ugd.edu.mk 

 

Апстракт 

Пчелите се едни од најстарите припитомени животни од страна на човекот и се 
еден од неколкуте инсекти што човекот активно ги одгледува. Медоносната пчела има 
значајна улога во опрашување на цветните растенија, вклучително и културните 
растенија. Повеќе од 80 % од земјоделските културни растенија се ентомофилни. Како 
најдобар пренесувач на полен, медоносната пчела придонесува за зачувување на 
биодиверзитетот на растенијата. Има значајна улога во зголемувањето на приносот кај 
културните растенија и подобрување на квалитетот на нивните плодови. Се проценува 
дека во Европската Унија годишната економска корист од опрашувањето на медоносната 
пчела изнесува повеќе од 4,25 милијарди евра, а користа од опрашувањето од сите видови 
инсекти изнесува над 14 милијарди евра. Опрашувањето со пчели кај голем број културни 
растенија обезбедува поголем принос на плодови и семе, како и подобар квалитет. Ако се 
намали популацијата на пчели, ќе се намали и приносот на некои растителни култури, а 
некои можат да исчезнат, што пак, неминовно, ќе доведе до недостаток на храна за 
хуманата популација. Доколку сакаме да живееме во средина со богат биодиверзитет, 
треба да преземеме сѐ што е во наша моќ да ги сочуваме пчелите и да им ја олесниме 
работата бидејќи не зависат тие од нас, туку ние од нив. Најлесен начин да им се помогне 
на пчелите е садењето медоносни растенија и избегнувањето на употреба на пестициди. 
Преку заштитата на околината се грижиме за пчелите, а со тоа и за нас и за нашата исхрана. 

 

Клучни зборови: Apis mellifera L., ентомофилни растенија, заштита на 

околината, биодиверзитет. 

